
tapi itoe jang laen saja blon perna tjobain“,

— „Ach, gampang, nanti saja toelisken“.

Tan Tjo Lat lantes ambil lagi iapoenja notitie-boek, toelis namanja restaurant Soedi Mampir dan nama eigenaarnja, berikoet He Wan Tja, Fu Yong Hay, Mi Shoa Tauw dan laen-laen lagi makanan jang ia anggep enak.

Sasoedahnja srahken itoe tjatetan pada de Stijf, ia mengobrol sedikit dari laen-laen oeroesan, dari hawa boemi, penjakit dan sabaginja, kamoedian ia lantes berlaloe dengen dianter oleh itoe commissaris sampe di tangga depan.

Koetika berdjabat tangan aken ambil slamet berpisah, Tan Tjo Lat berkata lagi: „Apakah saja boleh mengandel atas toean poenja pertoeloengan aken lawan itoe segala fitenahan pada saja poenja diri?“

„Saja tida bisa berdjandji satoe apa“, saoet de Stijf dengen soeara dan roepa soenggoe-soenggoe. „Itoe ada bergantoeng pada boekti-boekti jang kaliatan. Kapan wijkmeester tida berboeat sabagimana jang orang toedoeh djangan takoet satoe apa. Tapi kaloe saja dapet kenjataän itoe semoea ada betoel . . . . . wel, wijkmeester moesti mengarti sendiri, jang di dalem dienst tida ada sobat atawa moesoeh!“

